
● 3 мартта Дәүләт Советында Бөек Ватан сугышында катнашкан хатын-кыз ветераннар һәм тыл хезмәтчәннәрен, якынлашып килгән 8 март - Халыкара хатын-кызлар көне уңаеннан, парламент җитәкчесе Фәрит Мөхәммәтшин тәбрик итте. Бәйрәм чарасында ТР парламенты рәисе урынбасары Римма Ратникова, ТР парламенты Cекретаре Лилия Маврина, ТР хезмәт, халыкны эш белән тәэмин итү һәм социаль яклау министры Эльмира Зарипова, депутатлар һ.б. катнашты. 

“Сезгә үз гомерегездә бик күп нәрсә күрергә туры килде. Сугышы да булды, сугыштан соң да сезнең өлешкә әчесе дә, төчесе дә эләкте. Шуңа да карамастан, сез бүген дә безнең белән һәм әле дә балалар үстереп, оныклар карап, сөенеп яшисез, илебезгә хезмәт итәсез”, - дип сүзен башлады парламент җитәкчесе һәм тантанага чакырылучыларны ТР Президенты, парламент, республика хөкүмәте исеменнән Халыкара хатын-кызлар көне һәм Бөек Җиңүнең 70 еллыгы белән тәбрик итте. 

Тантанага республика муниципаль берәмлекләреннән, шул исәптән Казаннан, барлыгы 35 ветеран чакырулы иде. Аларга Бөек Җиңүнең 70 еллыгы уңаеннан чыгарылган юбилей медальләре тапшырылды. Әтнә, Югары Ослан, Биектау, Лаеш, Яшел Үзән, Саба, Теләче, Питрәч һәм Казанның 7 районыннан булган вәкилләр ТР парламенты рәисе кулыннан медаль һәм чәчәк бәйләме алды. 

“Без Бөек Җиңүнең 70 еллыгын бик матурлап, зурлап уздырырбыз, әмма бер генә ветеран да игътибарсыз калырга тиеш түгел. Өлкәннәрне хөрмәт иткән буын гына үзе дә шундый хөрмәтне көтеп яши ала. Бүләкләрегез белән чын күңелдән котлыйм. Күкрәк киереп тагып йөрегез медальләрегезне. 9 майда гына түгел, һәр көнне тагыгыз. Сезнең хезмәтегезне башкалар да күрсен, моннан сезгә кешеләрнең хөрмәте тагын да артачак кына”, - диде Фәрит Мөхәммәтшин һәм бәйрәм белән котлап, сәламәтлек, озын гомер теләде. 

“Үзегезең өлешкә төшкән барлык сынауларны да намуслы башкарып чыгуыгыз өчен рәхмәт сезгә! Ирләр белән бергә кечкенә генә җилкәләрегезгә кемгәдер фронтта, кемгәдер тылда барлык авыр йөкне күтәрергә туры килде. Сез яңа Россия һәм Татарстан Республикасын төзүдә катнаштыгыз, - диде парламент башлыгы. - Сугыш еллары бездән ерагайган саен, ул чорда яшәгән һәм илебезне үстерүгә, икътисадны күтәрүдә катнашкан кешеләр безнең өчен кадерлерәк була бара. Алар әле хәзер дә илебез тормышында үзеннән өлеш кертә. Бөек Ватан сугышы ветераннары каршында булган бурычыбызны, бераз соңарып кына булса да, үтәдек дияр идем. Сугышта катнашучыларны дәүләт торак белән тәэмин итте. Ни үкенеч, сугыш ветераннары көннән-көн азая бара”, - диде Фәрит Мөхәммәтшин һәм үзенең әтисен искә алып, Хәйрулла аганың да 7 еллап Совет Армиясендә хезмәт итүен, сугышта катнашуын билгеләп үтте. 

“Сугыш турында сөйләгәндә, кичәге көнгә кадәр Совет Армиясенең фашизмны җиңүендә һәм бу сугышта үзенең зур көчен куюына, Европаны тулысынча диярлек яулап алган фашизмны юк итүенә берәүнең дә шиге юк иде. Әмма хәзер кайбер тарихчылар, сәясәтчеләр, 68 ел үткәннән соң, бу тарихны сызып атып, Советлар Союзы Украина белән Германиягә хөҗүм итте, дип бара. Безнең һәм сезнең бурыч исә бу сугыш турында дөреслекне әйтеп, язып калдыру. Кызганыч, мәктәп укучыларының кайберләре хәтта бөек хәрбиләребезнең исмнәрен дә белми”, - дип таный ТР Дәүләт Советы Рәисе. Ул ветераннарны мәктәп укучылары белән очрашып, ул чор, сугыш вакыйгалары хакында үзләре исән вакытта сөйләп калдырырга өндәде. 

“Республика буйлап күп йөрергә туры килә. Социаль хезмәт күрсәтү хезмәткәрләреннән, районыгызда күпме сугыш ветераны калды, дип сорагач, аларның бик азаюы күзгә бәрелә. Яңа Чишмә районында, мисал өчен, 26 сугыш ветераны, Сарман райоынында исә 49 сугыш ветераны калган. Килер бер көн, без, исәннәр, бөтен районыбыз белән бергә соңгы сугыш ветеранын, тере тарихны җирләрбез. Шуңа да хәзерге буын сезнең башкарган эшләрегез өчен сезне хөрмәткә күмеп яшәргә тиеш”, - диде парламент җитәкчесе. 

Ул шулай ук хәзер тормышның күпкә яхшыруын һәм җитәкчеләрнең кием-салым, фатир, азык-төлек, хезмәт хакы турында түгел, ә рухи байлыкларга игътибар арттыруын ассызыклады. “Тормыш алга бара. Республикабыз киләчәктә дә үсәчәк һәм сезнең хакта кайгыртуын дәвам итәчәк. Кайчандыр 8 март хатын-кызларның хокукларын ирләрнеке белән бертигез итеп санау көне буларак билгеләп үтелсә, хәзер бу көн сезне — хатын-кызларны, әниләребезне, апа-сеңелләребезне хөрмәтләү көне буларак бәйрәм ителә. Сез безнең өчен - ныклы, ышанычлы тыл. Тылың ныклы булмаса, фронтта да, башка җирдә дә җиңеп булмый”, - диде ул һәм тантанада катнашучы мөхтәрәм ханымнарны котлап, аларга исәнлек-саулык теләде. 

● 3 мартта Татарстан Республикасында гомуми белем бирү системасының хәле һәм үсеш перспективасы юнәлешләре" темасына "түгәрәк өстәл" узды. ТР парламентының мәгариф, мәдәният, фән һәм милли мәсьәләләр комитеты җитәкчесе Разил Вәлиев рәислегендә барган чарада ТР Дәүләт Советы Рәисе урынбасары Римма Ратникова, ТР Премьер-министры урынбасары - ТР мәгариф һәм фән министры Энгель Фәттахов һ.б. катнашты. 

Соңгы елларда мәгариф өлкәсендә бик зур үзгәрешләр булды, шул исәптән бу өлкәдә эшләүче хезмәткәрләрнең хезмәт хакы арттырылды, матди-техник база ныгытылды", - диде "түгәрәк өстәл" сөйләшүен башлап Разил Вәлиев. 

Энгель Фәттахов та белем бирү өлкәсендә эшләүчеләрнең хезмәт хакы, 2006 ел белән чагыштырганда, 4,8 тапкыр артуын искәртте. Ул БДИ темасына кагылып: "Безнең БДИ күрсәткечләре, уртача алганда, югары. Әмма без Россия буенча уртача күрсәткечтән 1,2 процентка гына өстен. Бу күрсәткечләрне яхшыртырга кирәк", - диде. Әлки, Әлмәт, Баулы, Буа һәм тагын берничә район мәктәпләрендә белем бирү дәрәҗәсенең түбән булуына игътибарны юнәлтте. 

ТР парламенты депутаты, Казанның 102 нче мәктәп директоры Ирина Бакова, яшь буынны тормышка җайлаштыру өчен, заман белән бергә атларга, заман таләпләренә туры килә торган һөнәрләргә мәктәптә үк өйрәтергә кирәклеген ассызыклады. "Элек балалар космотавт, очучы булырга хыяллана иде. Хәзер исә укучыларның күбесенең хыялында - модель булу яки эшмәкәрлек белән шөгыльләнү. Нигә аларга бу һөнәрләрне мәктәптә үк өйрәтмәскә, шул ук эшмәкәрлек серләрен укучыларга да ачмаска?" - ди ул. 

Мәктәпләрне җиһазлындырганда, Гареб илләре товарларына гына басым ясарга түгел, ә үзебездә эшләнелгән җиһазларны мониторинглап, мәктәпләрдә файдаланырга, дигән тәкъдим белән чыкты. 

"Педагог - мәктәптә иң төп кеше. Соңгы 10 елда исә без аларны бик түбән әзерләдек, чөнки моннан берничә дистә ел элек педагогикага башка югары уку йортына укырга керә алмаган кешеләр генә килә иде. Бюджет урыннарын максатчан укытуга гына бирергә, бу барлык белгечлекләргә дә кагылырга тиеш. Максатчан укый икән, ул яшь укытучы мәктәпкә барып, берничә ел укыту шарты куярга кирәк. Шул рәвешле генә без кадрлар мәсьәләсен хәл итә алачакбыз", - диде РФ Дәләт Думасы депутаты Илдар Гыйльметдинов һәм югары уку йортларында, гуманитар фәннәргә караганда, төгәл фәннәр буенча белем алучыларга бюджет урыннарын арттырырга кирәклеген искәртте. Шулай ук укытучыларны кирәкмәгән хисаплардан азат итәргә, дәрестән тыш чараларга күбрәк басым ясарга, дип ассызыклады. 

ТР парламенты депутаты Александр Славутский исә балаларны укыту системасы камил түгел, аларны укыта белмибез, дигән фикерен җиткерде. "Хәзерге балаларны укыта белмибез, чөнки алар өчен хәзер төп нәрсә ул - акча. Россинең, шул исәптән Татарстанның да, мәдәният, мәгариф юнәлешендә мөмкинлеге-куәте искиткеч зур. Шуңа педагоглар моңа басым ясарга тиеш", - диде ул. 

Казан каласы Башкарма комитетының мәгариф идарәсе җитәкчесе Илсур Һадиуллин укытучыларың хезмәт хакы җитәрлек, республикада гамәлдә булган программалар нәтиҗәсендә, Казан мәктәпләрендә һәм мәктәпкәчә белем бирү учреждениеләрендә кадрлар агымы сизелми, дип саный, әмма хезмәт күрсәтүче персонал (пешекче, урам себерүче һ.б.) хезмәт хакы бик түбән булуын ассызыклый, бу мәсьәләне чишәргә кирәк, ди. Шулай ук Казанга 12 мәктәп кирәклеген, бу якынча 2017 елга кадәр төзелергә ниятленүен хәбәр итте. “Безне борчыган тагын бер мәсьәлә - көндез мәктәпләрдә сак хезмәте булмау. Закон буенча, укучыларның куркынычсызлыгын мәгариф идарәсе җитәкчеләре тәэмин итәргә тиеш. Моның өчен алар меценатларга, хәйриячеләргә мөрәҗәгать итәргә мәҗбүр, чөнки Казан буенча гына да көндез мәктәпләрдә сак хезмәте булдыру өчен 160 миллион сум акча кирәк", - диде Илсур Һадиуллин. 

Фикер алышу барышында белем бирү өлксендә кадрлар сәясәтен камилләштерү, кадрлар әзерләү һәм сайлап алу буенча яңа система булдыру, аттестацияләү системасын камилләштерү, милли мәгариф системасы өчен гомуми белем бирү мәктәпләренә кадрлар әзерләү кыенлыгы, киләсе буынга рухи-әхлакый тәрбия бирү, патриотик тәрбия һәм мәднияткә, үз халкыңның гореф-гадәтләренә ихтирам тәрбияләү, укучыларның сәламәтлеген саклау һәм ныгыту мәсьәләләре дә күтәрелде.
● 6 мартта ТР Дәүләт Советы Рәисе Фәрит Мөхәммәтшин Молдова Республикасы парламенты депутатлары - Социалистлар партиясе рәисе Игорь Додон һәм Молдова Республикасының Гагаузия автономияле территориаль берәмлеге башканы (башлыгы) вазифасына кандидат Ирина Влах белән очрашты. Парламентарийлар Татарстанга эш сәфәре белән килгән иде. 

Очрашуда яклар күп мәсьәләләр хакында фикерләште. Аерым алганда, алар сәяси һәм икътисади өлкәләрдә хезмәттәшлек юнәлешләре, шулай ук төбәкара элемтәләрне киңәйтү турында сөйләште 

Парламент спикеры Фәрит Мөхәммәтшин кунакларга республиканың социаль-икътисади хәле һәм сәяси ландшафты турында сөйләде. Ул ТР Халыклары ассамблеясының төбәктә яшәүче милләтләр арасында дуслык һәм тынычлык тәэмин итүдәге мөһим ролен билгеләп үтте. 

Очрашуда парламентара хезмәттәшлекне киңәйтү мәсьәләләре хакында фикерләштеләр. Фәрит Мөхәммәтшин билгеләп узганча, Татарстан БДБ илләре админитратив-территориаль берәмлекләре белән төбәкара хезмәттәшлекне үстерүгә омтыла. 

Үз чиратында, Игорь Додон Молдова Республикасында икътисади һәм сәяси хәлләр турында сөйләде. Ул алда көтелгән Гагаузия автономияле территориаль берәмлеге башканын сайлауларга тукталды. Аның фикеренчә, төп кандидатларның берсе булып Ирина Влах тора, аның беренче турда җиңү яуларга бөтен мөмкинлекләре дә бар. 

Игорь Додон белән Ирина Влах күптән түгел РФ Федераль Җыены Валентина Матвеенко һәм Сергей Нарышкин белән очрашулары хакында сөйләде. Алар Бөек Ватан сугышында Җиңүнең 70 еллыгын бәйрәм итүгә багышланган уртак чаралар үткәрү хакында сөйләшкәннәр. 

Молдованың XX чакырылыш парламентында социалистлар фракциясе иң зур фракциягә ия (101 парламентарийның 25е). Игорь Додон социалистлар партиясен 2011 елның азагында җитәкләгән. 

Очрашуда ТР Дәүләт Советы Рәисе урынбасары Юрий Камалтынов, ТР Дәүләт Советы секретаре Лилия Маврина һәм "Гадел Россия" партиясенең Татарстан төбәк бүлеге җитәкчесе Рушания Билгилдиева катнашты. 

Очрашу азагында Фәрит Мөхәммәтшин Ирина Влахка сайлау алды кампаниясен уңышы үткәрү һәм сайлауда җиңү яулауны теләде.
● 10 мартта Социаль сәясәт комитеты утырышы булып узды. Анда хәбәр ителгәнчә, 2014 елда Татарстанның 85 медицина оешмасында билгеле төркем кешеләр арасында диспансеризация уздырылган. Әлеге процедураны 544,8 мең кеше узган, бу — тиешленең 87,5 проценты дигән сүз. Бу турыда ТР сәламәтлек саклау министрының беренче урынбасары Сергей Осипов мәгълүмат бирде.

Тикшеренү узган һәр 5 нче кешедә 106 мең авыру беренче тапкыр ачыкланган, 2013 елда бу сан 100 очракны тәшкил иткән булган. Беренче тапкыр ачыкланылган авыруларның 30 проценты — кан әйләнеше системасы, 24,5 проценты эндокрен системасы һәм туклану бозылу, 14,6 проценты — сидек куу һәм җенес органнары системасы, 9,8 проценты — аш кайнату системасы һ.б. белән бәйле. 

2013 ел белән чагыштырганда, яман шеш очракларын ачыклау һәм теркәү 15 процентка арткан, шуларның 70 проценты беренчел стадияләргә кагыла. 

2015 елда диспансеризация узарга тиешле 606 661 кеше исәпләнә. Сергей Осипов сүзләренчә, әлеге категориянең күбесе - яшьләр һәм актив эшләүчеләр. Күп очракта, алар үзләре хезмәт куя торган оешмаларда еллык медицина күзәтүе генә уза һәм диспансеризацияне кирәк дип тапмый. Оешма җитәкчеләре дә шундый ук фикердә, әмма моның икесе ике әйбер икәнен онытырга ярамый, ди министрның беренче урынбасары. “Эш бирүчеләр, оешма җитәкчеләре еш кына хезмәткәрләрен диспансеризация узарга җибәрмәскә дә мөмкин. Хезмәткәрләр үзләре дә моңа бик атлыгып тормый. Шуңа да берәр нинди чара күрү шарт”, - ди ул. 

ТР оешмалары һәм эшмәкәрләре ассоциациясе генераль директоры урынбасары Игорь Рассман сүзләренчә, аларның оешмасына, әлеге сорау буенча, бернинди дә мөрәҗәгать булмаган һәм оешма җитәкчеләре әлеге мәсьәлә буенча хезмәткәргә каршы төшү очраклары хакында да мәгълүм түгел. “Иң төп сәбәп — хезмәткәрнең үзендә. Үзе теләп диспансеризация узарга хастаханәгә баручылар бик сирәк. Моның өчен аларга нинди дә булса стимул тудырырга кирәктер бәлки...” - дигән фикерен җиткерде ул. 

Фикер алышу барышында, депутатларның шактые халыкның ирекле рәвештә диспансеризация үтмәү сәбәбе — тиешле дәрәҗәдә мәгълүматлы булмау дигән фикере белән бүлеште һәм диспансеризацияне пропагандалау, халык арасында популярлаштыру өчен, ММЧ белән актив эшләргә, социаль рекламалар булдырырга, әлеге процесс хакында мәгълүмат бирүче ММЧга төрле ташламалар карау хакында да тәкъдимнәр әйтелде 

Парламентның Социаль сәясәт комитеты җитәкчесе Светлана Захарова исә диспансеризация өчен шактый акчалар бүлеп бирүенә искәртте һәм әлеге процессның халык өчен кирәкле һәм бушлай булуын ассызыклады. “Бу программа инде берничә ел дәвам итә, әмма халык үз сәламәтлеге өчен үзе җаваплы буласы килми. Шуңа да диспансеризация уздыру буенча контрольне көчәйтергә һәм халык белән тыгызрак эшләргә, мәгълүмат җиткерергә кирәк”, - диде ул. 

Фикер алышуда, парламент вәкилләреннән тыш, Казан шәһәр Думасы депутатлары да катнашты.  

● 11 мартта Законлылык һәм хокук тәртибе комитетының Казан Ратушасында булган күчмә утырышы булды. Анда Казан каласы Башкарма комитеты җитәкчесе урынбасары Наталья Гричанникова хәбәр иткәнчә, 2014 елда Росся ЭЭМның Казан шәһәре буенча идарәсендә штаттан тыш хезмәткәр буларак 69 кеше теркәлгән. Теләк белдерүче тагын 102 кешенең теркәлү документлары тикшерү стадиясендә. Ирекле халык дружинасы отряды ярдәме белән, узган ел 37 җинаятьнең эзенә төшү мөмкин булган. 

Аның сүзләренчә, ирекле дружинаның актив вәкилләре һәрвакыт игътибар үзәгендә һәм менә 2000 елдан алып, Казан каласында җәмәгать тәртибен саклауда ирекле катнашучыларга Артем Айдинов премиясе тапшырыла. 

Шуны да әйтергә кирәк: Татарстан Республикасында тәртип саклау юнәлешендә эш алып баручы җәмәгать оешмалары һәм халык дружиналары төбәк реестры тарафыннан Казанның 17 халык дружинасы гына теркәлгән. Алар составында 203 кеше бар. 

Наталья Гричанникова терәк пункт (опорный пункт) мәсьәләләрен дә күтәрде. Җәмәгать тәрбиячеләренең роле зур булуын, кирәклеген дә искәртте. Мисал өчен, 2014 елда җәмәгать тәрбиячесенә беркетелгән 69 авыр яшүсмер хисаптан төшерелгән. 

РФ ЭЭМның Казан шәһәре буенча идарәсе башлыгы Валерий Красильников ирекле халык дружинасы вәкилләренең полиция хезмәткәрләренә бик теләп ярдәм итүләрен белдерде. Әмма Казанның бистәләрендә әлеге мәсьәләнең бик кискен торуын искәртте һәм дружина вәкилләренең аз булуын, бу эшне тулысынча оештырып бетерү, терәк пунктларны финанслау буенча проблемалар булуына басым ясады. 

Утырышта катнашкан Казан шәһәре Думасы депутатлары спорт ярышлары вакытында хезмәт күрсәтүче волонтерларны әлеге эшкә җәлеп итәргә кирәк дигән тәкъдим белән чыкты. 

Комитет җитәкчесе Шакир Яһудин исә Казан спорт өлкәсендә, яңа технологияләр юнәлешендә генә түгел, ә җәмәгать тәртибен саклау буенча да лидерлар рәтендә булырга тиешлеген искәртте. “Халыкны җәлеп итәргә, бүләкли белергә кирәк. Моның өчен бездә барлык норматив база да бар. Әмма ул законнарны башкаручы органнар һәм парламент депутатлары, ниһаять, бердәм булып эшләргә тиеш - диде ул. – Кызганыч, Казанга ирекле халык дружиналарының бары 3 процент тирәсе генә туры килә. Бу күләмнең аз булуы, башкалага дружина вәкилләре кирәклеге күренеп тора. Ветераннарны җәлеп итәргә, аларның тәҗрибәсен кулланырга кирәк. Дөрес, финанс мәсьәләсе дә бар, әмма СССР вакытында мондый дружиналар бар иде, эшләде, Казанны исә бу яктан Мәскәүгә дә үрнәк итеп куйдылар”. 

Утырышта бүген барлыгы 14 мәсьәлә каралды. Алар арасында җәмәгать судьяларын сайлау, “Татарстан Республикасының административ хокук бозулар турында Кодексының 1.1 нче һәм 8.2 нче маддәләренә үзгәрешләр кертү турында”гы 83-5 нче номерлы ТР закон проекты һ.б. бар иде.  

● 11 мартта Мәгариф, мәдәният, фән һәм милли мәсьәләләр комиссиясенең чираттагы утырышында “Татарстан Республикасында халык һөнәрчелеген үстерү һәм аңа ярдәм итү турында (“Халык һөнәрчелеге һәм кәсепчеле турында”гы Татарстан Республикасының 2005 елның 12 гыйнварыннан 3-ЗТР номерлы законы үтәлеше)” мәьәләсе буенча фикер алышу булды. Анда ТР Дәүләт Советы Рәисе урынбасары Римма Ратникова да катнашты. 

Утырышта чыгыш ясаган ТР мәдәният министрының беренче урынбасары Ирада Әюпова сувернирлык продукциясе белән һөнәрчелекне бутамаска һәм һөнәрчелек бик үзенчәлекле әйбер икәнен искәртте. 

“Бу бик зур юнәлеш, һәр юнәлеш кебек үк, һөнәрчелек тә үзенә күрә потенциалга ия, әмма монда да кыенлыкларсыз булмый. Сувенирлык белән һөнәрчелекне бутарга ярамый!” - диде ул. 

Аның сүзләренчә, узган ел Татартсанда җитештерелгән һөнәрчелек продукциясе 14 процентны тәшкил иткән, план буенча ул 10 процент булырга тиеш булган. 

Татарстанда һөнәрчеләрне халык һөнәрчелеге һөнәри көллиятендә әзерлиләр. Анда барлыгы 258 студент һәм 10 белгечлек буенча белем ала. Һөнәрчелек серләренә студентларны 23 укытучы төшендерә. 2014 елда әлеге һөнәри белем бирү учреждениесен 196 кеше тәмамлаган, аларның 190сы югары уку йортларына белемнәрен арттырырга юнәлгән. 

Уңышлары белән бергә, уку йортының чишелмәгән мәсьәләләре дә бар, билгеле һәм аларның исемлеге шактый озын. Лицейның беренче катында төзекләндерү эшләрен тәмамларга, анда китапханә, ашханә булдырырга, чит төбәкләрдән һәм Татарстанның башка районнарыннан килеп белем алучылар өчен тулай торак булдырырга, укыту методологиясен яңартырга кирәк. Сүз уңаеннан, китапханәдәге әсбаплар да 5 елга бер тапкыр яңартылып торырга тиешлеге билгеле. Шулай ук җитештерелгән продукцияне сатуны оештыру, укытучыларның түбән хезмәт хакы алу мәсьәләләре дә кискен тора, дип белдерде көллият директоры Раушания Сәүбанова. 

Татарстан Республикасы халык һөнәрчелеге һәм кәсепчелеге үзәге җитәкчесе Нури Мостафаев исә Татарстан һөнәрчелеге тарихы, һөнәрчеләре турында каталог чыгарырга, татар һөнәрчеләре хакында бөтен дөньяга тарату һәм күрсәтү кирәклеген ассызыклады. 

Ул шулай ук җитештерелгән продукцияне сату, кулланучыга җиткерү кыенлыклары булуын, аренда кыйммәт булу мәсьәләләрен дә кузгалтты. 

ТРның туризм буенча комитеты җитәкчесе Сергей Иванов исә, сувенирның Татарстанда җитештерелүен күрсәтә торган тамга булдырырга һәм аны алга таба һөнәрчелек продукциясен, сувенирларны сатуда файдаланырга кирәк, дигән тәкъдим белән чыкты. 

Комитет җитәкчесе Разил Вәлиев республикада һөнәрчелекне үстерү, җитештерелгән продукцияне кулланучыга җиткерү буенча чишеләсе мәсьәләләрнең шактый булуын искәртте. 

Фикер алышканнан соң, парламент вәкилләре әлеге мәсьәләләрне хәл итү өстендә эшләргә кирәк дигән карарга килде.
● 12 мартта Бюджет, салымнар һәм финанс комитеты утырышы узды. Көн үзәгенә куелган беренче мәсьәлә буларак, ТР шәһәр һәм районнарында физик тәрбия һәм спорт белән шөгыльләнү өчен спорт мәйданчыклары төзелешенә бүлеп бирелгән ТР бюджеты акчаларын максатчан һәм нәтиҗәле сарыф итүне тикшерү йомгаклары буенча Хисап палатасы тарафыннан ачыкланган хилафлыклар белән бәйле рәвештә күрелгән чаралар турындагы мәсьәлә каралды. Утырышны комитет рәисе Леонид Якунин алып барды. 

Утырышта катнашучыларга мини-футбол өчен каралган спорт мәйданчыкларында кайсы районнарда металл коймалар җимерелүе турындагы мәгълүмат җиткерелде. ТР төзелеш, архитектура һәм торак-коммуналь хуҗалык министры урынбасары Владимир Кудряшев докладында билгеләп узганча, 2013, 2014 елларда төзелгән 69 спорт мәйданчыгында ачыкланган хилафлыкларга килгәндә, 21 муниципаль берәмлектәге 44 объектта коймаларга зыян китерелгән. Боларда, башлыча, вандаллык очраклары күзәтелә. 3 муниципаль берәмлектә 7 объектта койма бөтенләй булмаган яки сүтелгән. Бу файдаланучы оешманың объектка сакчыл карамавын күрсәтә. 7 муниципаль берәмлектә 9 спорт мәйданчыгында кимчелекләр төзәтелгән. 

Тикшерү барышында Баш инвестицион-төзелеш идарәсе “Татинвестгражданпроект”ка 2015 елга спорт мәйданчыклары төзелешенең проектлау-смета документациясенә үзгәрешләр кертү турындагы тәкъдимнәр белән хат юллаган. “Коймаларны ныгыту, аларны калынрак итү, туп тиюдән җимерелми торган итеп төзү турында уйлаячакбыз. Проектлау-смета документациясенә кирәкле үзгәрешләр, шул исәптән вандаллыкка каршы чаралар да кертелде”, - дип белдерде Владимир Кудряшев. Комитет рәисе Леонид Якунин спорт мәйданчыклары коймаларының төзеклегенә, аларның чыдам материалдан ясалырга тиешлегенә игътибарны юнәлтте. 

ТР яшьләр эшләре һәм спорт министры урынбасары Алмаз Миңголов чыгышында искәртеп узганча, 2013 елда ТР Министрлар Кабинеты фәрманы буенча, ТР муниципаль берәмлекләрендә 156 универсаль спорт мәйданчыгы төзелеше өчен 300 млн сум акча бүлеп бирелгән. 2014 елда 165 универсаль мәйданчык төзелеше өчен 332,6 млн сум күләмендә республика бюджет чаралары юнәлдерелгән. Татарстанның муниципаль берәмлекләре мәгълүматы буенча, хәзерге вакытта универсаль спорт мәйданчыкларын файдаланучы оешмалар балансына күчерү процессы тәмамланып килә. 2013-2014 елгы спорт мәйданнары 55 процент күләмдә урта гомуми белем бирү учреждениеләренә һәм урта махсус уку йортларына, 18 процент күләмдә балалар-үсмерләр спорт мәктәпләренә, 27 процент күләмдә авыл җирлекләре балансына тапшырыла. 

Алмаз Миңголов билгеләп узганча, сәгать иртәнге 8 дән кичке 6 га кадәр мәйданчыкларда гомуми белем бирү учреждениеләре, балалар-үсмерләр спорт мәктәпләре укучылары, студентлар, яшьләр шөгыльләнә. Файдаланучы оешмалар дәресләре нигезендә, мәйданчык буш булганда, анда гаиләләргә, инвалид һәм пенсионерларга да керергә мөмкинлек бар. 

Утырышта бушалй мәктәпкәчә белем алуга, шулай ук 2012-2013 елларда, 2014 елның беренче яртыеллыгында балалар бакчасы өчен ата-аналар түләгән акчаның бер өлешен компенсацияләүгә бүлеп бирелгән ТР бюджеты акчаларын тикшерү нәтиҗәләре буенча ачыкланган хилафлыклар турында сүз барды. ТР Хисап палатасы теркәгән хилафлыклар белән бәйле рәвештә күрелгән чаралар турында ТР мәгариф һәм фән министры урынбасары Айдар Каюмов һәм Россия Кулланучылар хокукларын яклау һәм кеше иминлеге өлкәсенә күзәтчелек хезмәтенең ТР буенча идарәсенең санитар-эпидемиологик күзәтчелек бүлеге башлыгы урынбасары Гүзәл Фомичева хисап тотты. Утырышны комитет рәисе Леонид Якунин алып барды. 

Югары Ослан, Аксубай, Сарман, Балтач, Яшел Үзән муниципаль районнарында, Казанның Авиатөзелеш, Яңа Савин районнарындагы балалар бакчаларында күчмә тикшерүләр үткәрелгән. Айдар Каюмов сүзләренә караганда, ТР Хисап палатасы үткәргән тикшерү барышында ачыкланган фактлар буенча Мәгариф һәм фән министрлыгы гаепле вазифаи затларны җаваплылыкка тарту, шулай ук мәктәпкәчә белем бирү оешмаларында тукландыруны оештыру өлкәсендә җитешсезлекләргә юл куймау буенча чаралар күрү өчен, муниципаль мәгариф органнарына хатлар юлланган. Балаларны ашату мәсьәләләре мәктәпкәчә кадәрге балалар оешмалары җитәкчеләре белән киңәшмәләрдә дә каралган. 

Тикшерү нәтиҗәләре буенча, министрлык тарафыннан, балалар бакчаларына китерелүче продуктларның сыйфатын контрольдә тотуны катгыйландыру буенча чаралар күрелгән. Балаларны тукландыру өчен җаваплы булган хезмәткәрләргә кисәтү ясалган. Министрлык тарафыннан күрелгән чаралар нәтиҗәсендә, мәктәпкәчә белем бирү өлкәсендә эшләүче белгечләргә балалар бакчасында тукландыруны оештыруны катгый контрольдә тоту зарурлыгы искәртелгән. 

Гүзәл Фомичева докладында төрле муниципаль районнарда балалар бакчаларында үткәрелгән тикшерү барышында теркәлгән хилафлыкларга тукталды. Мисал китереп узсак, 2013 елда Аксубай районы мәктәпкәчә белем бирү оешмасында контроль-күзәтчелек чараларын уздыру барышында ит, туңдырылган балык, җиләк-җимеш соклары белән ашату нормаларының үтәлмәве өлешчә расланган. Кайбер балалар бакчаларында, чыннан да, менюның бала ашаган азык-төлек белән туры килмәве ачыкланган. Ә шикаятьләр булган кайбер балалар бакчаларында, киресенчә, яраклылык вакыты чыккан яки черек булган продуктлар табылмаган. Барысы да нормада булган. 

2015 елның 4 мартына булган мәгълүматлардан күренгәнчә, идарәгә 19 балалар бакчасында тукландыруны оештыруга карата шикаять белән мөрәҗәгать килеп ирешкән. Хәзерге вакытта ул карау стадиясендә. 

● 12 мартта Экология, табигатьтән файдалану һәм аграр мәсьәләләр комитеты утырышы уздырылды. Ул әлеге комитет рәисе Таһир Һадиев җитәкчелегендә үтте. Утырышта, төп сорау буларак, "Муниципаль район һәм шәһәр округлары җирле үзидарә органнарына хайваннарда авыруларны кисәтү һәм бетерү, аларны дәвалау, халыкны кешеләр һәм хайваннар өчен уртак булган авырулардан саклауга багышланган чаралар үткәрүне оештыру өлкәсендә Татарстан Республикасының аерым дәүләт вәкаләтләрен тапшыру" һәм "ТРда йорт хайваннарын тотуның аерым мәсьәләләре" турындагы ТР Законнарының үтәлеше каралды. 

Таһир Һадиев китергән мәгълүматларга караганда, Татарстанда дәвалау-медицина учреждениеләренә ел саен хайваннардан зыян күргән 12 меңләп кеше мөрәҗәгать итә. Барлык мөрәҗәгатьләрнең 56 проценты республиканың Казан, Яр Чаллы, Әлмәт, Түбән Кама кебек эре шәһәрләренә туры килә. 

Кулланучылар хокукларын яклау һәм кеше иминлеге өлкәсендә күзәтчелек буенча федераль хезмәтнең ТР буенча идарәсе җитәкчесе урынбасары Любовь Авдонина эре шәһәрләрдә хуҗасыз хайваннар проблемасының кискен торуына игътибарны юнәлтте. Аның сүзләренчә, республикада кешеләргә сукбай хайваннар тарафыннан җәрәхәтләнү күрсәткече шактый югары. Былтыр, мисал өчен, медицина ярдәме сорап мөрәҗәгать итүчеләрнең яртысы нәкъ менә шундый хайваннардан зыян күргән. Казанда бу күрсәткеч республиканыкыннан югарырак булган һәм 62 процент тәшкил иткән. 

"Ел саен котыруга каршы (антирабик) ярдәмгә Татарстан бюджетыннан 30 млн сум акча бүлеп бирелә. Хайваннар арасында котыру чирен профилактикалау буенча эшчәнлекне камилләштереп, халыкка күрсәтелә торган ашыгыч вакцинопрофилактика күләмен киметергә мөмкин", – дип сөйләде Любовь Авдонина. Аның сүзләренчә, котыру чирен таратуда сукбай хайваннарның роле зур. Ник дигәндә, аларны ветеринария ягыннан күзәтеп тә, аларга вакцина ясап та булмый. Чыгыш ясаучы, республикада хуҗасыз калган хайваннарның исәбен күзәтчелектә тоту эшендә тәртип юк, дип саный. Сукбай этләрне тоту, аларны урнаштыру, вакцинацияләү юнәлешендәге проблемалар тулы бер комплексны тәшкил итә. Элек аларны планлы рәвештә тотсалар, хәзер бу эш даими рәвештә түгел, мөрәҗәгатьләр буенча гына башкарыла. Утырышта законга сукбай этләрне планлы рәвештә тоту турындагы өстәмә кертү тәкъдиме әйтелде. Любовь Авдонина фикеренчә, республикада йорт хайваннарын котыру чиреннән вакциналау да системалы төстә оештырылмый. Ә бу, үз чиратында, бик куркыныч, чөнки йорт хайваны сукбай хайваннар белән элемтәгә кереп, авыру йоктыра ала. Бу уңайдан утырышта йорт хайваннарын мәҗбүри рәвештә теркәү тәкъдиме каралды. 

Казан шәһәре Башкарма комитетының Торак-коммуналь хуҗалык комитеты рәисе Искәндәр Гыйниятуллин сүзләренчә, хәзерге вакытта башкалада сукбай этләрне тоту белән "Хайваннар контроле үзәге" оешмасы шөгыльләнә. ТР Министрлар Кабинеты карары белән, 2014 елдан сукбай этләрне тоту планлы рәвештә түгел, бары тик язмача мөрәҗәгатьләр нигезендә генә башкарыла, дип сөйләде ул. Мөрәҗәгатьләрне "Открытая Казань" системасы аша җибәрү мөмкинлеге тудырылган. Шулай ук Казан мэриясе, Башкарма комитет, Торак-коммуналь хуҗалык комитетына электрон гариза биреп була. "Мөрәҗәгатьләр 2 көн эчендә теркәлеп, этләрне тоту хезмәтенә тапшырыла. Тотылган хайваннар вакытлы яшәп тору пунктларында мал табиблары тарафыннан клиник яктан тикшерелә, теркәлү уза, иммунизация үткән һәм сәламәт дип табылган хайваннар кире җибәрелә", – дип сөйләде Искәндәр Гыйниятуллин. Ул да йорт хайваннарын мәҗбүри теркәү фикерен хуплады. Шулай ук чыгыш ясаучы фатирларда күпләп хайваннар асраучыларның күршеләренең тормышларын катлауландыруын билгеләп узды. Бу уңайдан утырышта Законга мини-приют оештыруны булдырмас өчен, фатирда асралучы йорт хайваннары санын 2дән арттырмау турында үзгәреш кертү зарурияте ассызыкланды. 

ТР Министрлар Кабинетының Баш ветеринария идарәсе башлыгы урынбасары Андрей Никитин хайваннардан зыян күрүчеләрнең саны арту һәм Казанда быел Спортның су төрләре буенча дөнья чемпионаты уздырылуны исәпкә алып, сукбай хайваннарны тоту юнәлешендә дәүләт бюджетыннан бүлеп бирелә торган субвенцияләр күләменең арттырылачагы турында сөйләде. 

Таһир Һадиев ТР Дәүләт Советының Экология, табигатьтән файдалану һәм аграр мәсьәләләр комитетының утырышта күтәрелгән мәсьәләләрне үз контролена алырга вәгъдәләде, законны кабул итү генә түгел, ә аны үтәү заруриятен ассызыклады. Барлык тәкъдим-фикерләр исәпкә алынып, нәтиҗәләр ясалды. Утырыш нәтиҗәләре буенча тәкъдим ителгән карар проекты, бертавыштан, кабул ителде.
● 13 мартта Татарстан парламенты башлыгы урынбасары Римма Ратникова рәислегендә узган Президиум утырышында Дәүләт Советының алтынчы утырышы 20 март көненә билгеләнде. 

Президиум утырышының көн кадагына куелган мәсьәләләр буенча ТР Дәүләт Советы Секретаре Лилия Маврина чыгыш ясады. Комитетлар тәкъдиме белән Дәүләт Советының чираттагы утырышында 42 мәсьәлә буенча фикер алышу узар дип көтелә. Алтынчы утырышның төп мәсьәләсе буларак ТР башкарма хакимият органнарының 2014 ел эшчәнлегенә хисабы каралачак. Әлеге хисап ТР Дәүләт Советына Татарстан Президенты Рөстәм Миңнеханов тарафыннан 10 мартта тәкъдим ителгән. Бу мәсьәлә буенча парламент каршында ТР Премьер-министры Илдар Халиков чыгыш ясар дип көтелә. 

Депутатлар шулай ук "Гражданнарның торак хокукларын яклауны тәэмин итү турында"гы ТР Законына үзгәрешләр кертү (III укылыш), "Татарстан Республикасы территориясендә автомобиль юллары һәм юл эшчәнлеге турында "гы ТР Законының 11нче маддәсенә үзгәрешләр кертү (I укылыш), "Татарстан Республикасы дәүләт милкен хосусыйлаштыру турында"гы ТР Законының 10нчы һәм 15нче маддәләренә үзгәрешләр кертү (I укылыш) һ.б сораулар буенча фикер алышычак. 

ТР депутатлары һәм җәмәгатьчелегенең Татарстанның яңа тарихында парламентаризм үсешенең 25 еллыгына багышланган тантаналы җыелышның 5 июньдә С.Сәйдәшев исемендәге Зур дәүләт концерт залында уздырылачагы билгеле булды.  Бу мәсьәлә буенча утырышта ТР Дәүләт Советы Рәисе урынбасары Римма Ратникова чыгыш ясады. 

"Быел без Татарстан Автономияле Совет Социалистик Республикасының 95 еллыгын һәм Татарстан Республикасының яңа дәүләтчелегенең 25 еллыгын билгеләп үтәбез. Февральдә бәйрәм итү чаралары турында ТР Президенты Указы дөнья күрде инде. ТР Дәүләт Советы Рәисе Фәрит Мөхәммәтшин тарихи яктан әһәмиятле булган әлеге чараларга әзерлек һәм аларны үткәрү буенча оештыру комитетын җитәкли ", – дип сөйләде Римма Ратникова. Ул билгеләп узганча, РФның Яңа Конституциясе нигезендә моннан 20 ел элек төбәкләрдә парламентлар формалаша башлады. ТР парламенты да, 1995елда, Югары Совет атамасын югалтып, Дәүләт Советына әйләнде һәм аның исеме генә түгел, җисеме дә үзгәрде. 

ТР Дәүләт Советы Рәисе урынбасары сүзләренә караганда, башта Татарстанда да, Россиянең башка төбәкләрендәге кебек үк, парламентның 20 еллыгын билгеләп үтү турында сүз булган, хәтта "ТР Дәүләт Советына – 20 ел" дигән календарь да чыгарып өлгергәннәр. "Ләкин тирәнрәк уйлана башлагач, үз алдыбызга, нишләп әле ул алай булырга тиеш, дигән сорау куйдык. Безнең бит Татарстан Югары Советының 12нче чакырылышы бар һәм ул чакырылышта республикабыз язмышы өчен гаять мөһим документлар – Суверенитет турында Декларация, соңрак ТР Конституциясе кабул ителде. Татарстанның яңа дәүләтчелеге нәкъ менә шул документлардан башланып китте. Шуңа ТР Дәүләт Советы Рәисе Фәрит Мөхәммәтшин бу датаны киңрәк итеп алуны тәкъдим итте", – дип шәрехләде бу вазгыять уңаеннан Римма Ратникова. 

Ул ТР депутатлары һәм җәмәгатьчелегенең Татарстанның яңа  тарихында парламентаризм үсешенең 25 еллыгына багышланган тантаналы җыелышка әзерлек һәм аны үткәрү буенча оештыру комитетын республика Дәүләт Советы рәисе урынбасары Юрий Камалтынов җитәкләячәген белдерде.
● 19 март көнне Дәүләт Советы Секретаре Лилия Маврина, парламентның социаль сәясәт комитеты рәисе Светлана Захарова һәм аның урынбасары Татьяна Воропаева Казанның Совет районында урнашкан 394 номерлы балалар бакчасында булдылар. Депутатларны балаларны тукландыру һәм санитария нормалары кызыксындырды. 

Тикшерү өчен 394 балалар бакчасы очраклы сайланмады. Социаль челтәрдә ата-аналар тарафыннан бу мәктәпкәчә учреждениедә тукландыру сыйфаты буенча тискәре бәяләмә калдырылган иде. 

Бу балалар бакчасы 25 ел элек төзелгән, ул Азино микрорайонында барлыкка килгән беренче мәктәпкәчә учреждение. 

Биредә башка мәктәпкәчә учреждениеләрдә кебек 4 тапкыр ашаталар, меню 10 эш көненә төзелә. Әмма депутатлар билгеләп узганча, тукландыруны оештыруда күп санлы җитешсезлекләр һәм хокук бозулар бар. Аерым алганда, төшке аш технологик картаны исәпкә алмыйча әзерләнә, продуктларны саклау буенча да җитешсезлекләр бар. Мисал өчен, йомыркалар бүлмә температурасында саклана. Балалар бакчасы мөдире Елизавета Гаврилова белдергәнчә, чөнки учреждениедә суыткыч ватылган. Ризыклар үрнәкләре маркировкаланмаган, көне күрсәтелмәгән. 

Парламентарийларда складтагы яшелчәләр сыйфаты да канәгатьсезлек тудырды. Балалар бакчасы хезмәткәрләре сүзләренә караганда, бәрәңге эчергән һәм күгәрек белән капланган, кишер дә начар хәлдә. “Сез мондый товарны кабул итәргә тиеш түгел, намуссыз тәэмин итүчеләрне кире борып җибәрергә һәм ашыгыч рәвештә Кулланучылар хокукларын яклау өлкәсендә күзәтчелек буенча хезмәтнең ТР буенча идарәсенә мөрәҗәгать итәргә иде”, - дип тәкъдим итте Татьяна Воропаева. Депутатлар үтенече буенча балалар бакчасына Казанның азык-төлек һәм социаль туклану департаменты вәкиле килде һәм бу вазгыятьне хәл итәргә вәгъдә итте. 

Документлар буенча да төгәлсезлекләр бар иде. Хезмәткәрләрнең сәламәтлеге турындагы журнал тулысынча тутырылмаган. 

● 20 мартта ТР Дәүләт Советының V чакырылыш депутатларының 6 нчы утырышы ачылды. Президиум көн тәртибенә 42 мәсьәлә тәкъдим иткән иде.

Алар арасында җәмәгать судьяларын сайлау, “Гражданнарның торак хокукларын яклау турында” Татарстан Республикасы законына үәгәрешләр кертү турында” ТР закон проекты, “Татарстан Республикасының дәүләт милкен хосусыйлаштыру турында” Татарстан Республикасы закон проектының 10 һәм 15 номерлы маддәләренә үзгәрешләр кертү турында” ТР закон проекты, “Яшь ярымнан алып өч яшькә кадәрлек балалар тәрбияләүче аерым категория гражданнарга айлык түләү турында” ТР закон проекты, “Сүз иреге һәм дини берләшмәләр турында” Татарстан Республикасы законының 11 маддәсенә үзгәрешләр кертү турында” ТР закон проекты һ.б. бар. 

Шулай ук әлеге утырышта ТР башкарма хакимияте органнарының 2014 елгы эшчәнлеге хакында хисап та ясалачак. Бу мәсьәлә буенча республика парламенты алдында ТР Премьер-министры Илдар Халиков чыгышы планлаштырылган. 

Профиль комитет рәисләре Светлана Захарова һәм Шакир Яһүдин көн тәртибенә өстәмә мәсьәләләр кертү тәкъдиме белән чыктылар. Сессия көн тәртибен 48 сорау кертеп раслады. 
● 23 март. 14 марттан 21 мартка кадәр Казанда “Туган йорт җылысы” дигән хәйрия фестивале булып узды. Ул Мәскәү һәм Киров районнары администрациясе, “Зарница” ширкәте һәи “Ритэк” ААҖ ярдәмендә “Без бергә!” дигән иҗтимагый оешма тарафыннан әзерләнде.

Фестивальнең 12 күп балалы гаилә катнашында Казандагы “Яшьлек” мәдәният йортында 21 мартта узган йомгаклау өлешендә катнашучылар тамашачыларга һәм жюрига бөтен осталыкларын күрсәттеләр. Җиңүчеләрне тәбрикләүдә һәм аларга бүләк тапшыру тантанасында республика парламентының Социаль сәясәт комитеты рәисе Светлана Захарова һәм депутат Артур Габделҗанов катнаштылар.  

●  24 мартта Казанның Ж.А. Зайцева исемендәге гимназиясенең 8 “В” сыйныф укучылары ТР Дәүләт Советы эшчәнлеге белән танышты. 

Алар парламент үзәген карады, ТР Дәүләт Советы депутатлары, Аппараты, парламент эшчәнлеген яктыртучы журналистлар эшчәнлеге хакында мәгълүмат алды. 

Аппаратның оештыру идарәсе хезмәткәрләре мәктәп укучыларына комитетлар эшенең ничек оештырылуы хакында тәвсилләп сөйләде, сорауларга җавап бирде. Парламент белән танышу музейга экскурсия белән тәмамланды. 

Мондый экскурсияләр ТР парламентында традициягә әйләнде. Ел башыннан гына да ТР Дәүләт Советында 460 кешегә экскурсия уздырылган, узган ел исә 2,2 мең кеше парламент эшчәнлеге белән танышкан.
● 24 март көнне Мәгариф, фән, мәдәният һәм милли мәсьәләләр комитеты рәисе Разил Вәлиев Казан (Идел буе) Федераль университетының педагогика бүлеге студентлары белән очрашты.

Очрашу башланганчы студентлар өчен парламент үзәгенә, Дәүләт Советы тарихы музеена һәм китапханәсенә экскурсия оештырылды. 

Булачак татар теле һәм әдәбияты укытучыларына парламент эшчәнлеге турында сөйләгәндә Разил Вәлиев Татарстанда милләтләр һәм диннәр арасындагы хезмәттәшлек һәм тынычлык өчен законнарның әһәмиятен билгеләп үтте. “Үзара аңлашу, бер-береңнең телен, гореф-гадәтләрен, мәдәниятын хөрмәт итү Татарстан кебек күп милләтле төбәктә тынычлыкның төп шарты булып тора, - диде парламентарий. – Безнең Дәүләт Советы киләчәктә дә җәмгыятебездә тынычлык һәм иминлекне, дуслыкны саклап калу юнәлешендә актив эшләячәк”. Разил Вәлиев әйткәнчә, татар теле дәресләре санын рус теле дәресләре саны белән тигезләү, ул дәресләрнең сыйфатын яхшырту бурычы, бердәм дәүләт имтиханын туган телдә тапшыру хокукы бирү һәм башка шундый сораулар комитет әгъзалары өчен актиуаль эш юнәлешләре булып кала. 

Депутат студентларның сорауларына да җавап бирде.
● 25 мартта Страсбургта ТР Дәүләт Советы Рәисе, Европа Советы Җирле һәм төбәк хакимиятләре конгрессының Актуаль мәсьәләләр комитеты Рәисе эшен дәвам итә. Кичә ул үзе җитәкли торган Актуаль мәсьәләләр комитеты утырышын үткәрде.

Европа парламентарийлары хакимиятнең җирле һәм төбәк органнары һәм гражданлык җәмгыяте институтлары арасындагы партнерлык проблемалары, вәкиллекле демократик институтлар эшчәнлегендә яшьләрнең катнашуы, икътисади кризис шартларында балалар хокукларын яклау буенча фикерләштеләр. 

Комитет әгъзалары янә җирле һәм төбәк дәрәҗәсендә иҗтимагый тормышта хатын-кызларның катнашы темасын кузгатты. 

Комитетның балаларга карата сексуаль көч куллануны булдырмау буенча шәһәрләр һәм төбәкләр пактын гамәлгә кую буенча эше дәвам итте. Искәртеп узабыз: 2012 елда Европа Советы “Һәр бишенче” программасын эшләтеп җибәрде. Тикшерүләр мәгълүматларына караганда, Европада балаларның 20 процентка якыны - сексуаль көч куллану корбаны, 75-80 процент очракта бала яхшы белгән һәм ышанган кешеләр – ата-аналар, дуслары, спорт буенча тренерлары, дини лидерлар һ.б. тарафыннан көчләнә. Шул ук вакытта көчләү турында 90 процент очракта тиешле органнарга хәбәр ителми. Пакт балалар, ата-аналар, укытучылар һәм балалар белән элемтәдә булган башка социаль төркемнәр арасындагы проблеманың киң җәелүе турында җәмәгатьчелекнең хәбәрдарлык дәрәҗәсен күтәрүгә һәм сексуаль көч куллану очракларын булдырмауга юнәлдерелгән. 

Конгресс бюросы һәм палаталар бюросы утырышлары кысаларында Фәрит Мөхәммәтшин Украинадагы сәяси кризисны хәл итү юллары турындагы дискуссиядә актив катнашты. ТР Дәүләт Советы Рәисе утырышта катнашучыларга 1990 еллар башында Россиядә мондый мәсьәләләрне хәл итү тәҗрибәсе турында Татарстан мисалында сөйләде. 

“Иҗтимагый-сәяси строй алмашы, яңа дәүләтләр барлыкка килү, базар мөнәсәбәтләренә керү – болар барысы да күп санлы икътисади проблемалар, милләтара өлкәдә каршылыклар көчәю, иҗтимагый хәрәкәтләрнең сәясиләшүе белән бергә булды, - дип билгеләп үтте Фәрит Мөхәммәтшин. - Шундый шартларда республика хакимияте органнары алдына вазгыятьне тотрыкландыру, милләтара татулыкны һәм тынычлыкны саклау бурычы куелды. Татарстан мөстәкыйльлеген ныгыту юнәлешен сайлады, килешүне, федерализм һәм толерантлык принципларын яклау практикасын үзләштерү һәм үстерүдә, гомумән, яңа Россия дәүләтчелеге төзелешендә беренче юл салучы булды. Бүген Россия эчендәге килешү мөнәсәбәтләре мәгънәсен бәяләп, алар, чыннан да, сәяси реализм җиңүе, федераль үзәк белән федерация субъекты арасында сәяси чаралар каршылыкларын цивилизацияле хәл итү ысулы булды”. 

Фәрит Мөхәммәтшин Европа Советы Җирле һәм төбәк хакимияте конгрессының XXVIII сессиясе барышында Бөекбританиядә деволюция перспективалары дебатлары узуына игътибарны юнәлтте. Хакимиятнең төбәк һәм җирле дәрәҗәләренә вәкаләтләрнең киңрәк спектрын йөкләү турында сүз бара. Фәрит Мөхәммәтшин фикеренчә, Шотландиядә референдум үткәрү мондый мәсьәләләрне хәл итүнең тыныч һәм цивилизацияле юл белән хәл итү мөмкинлеген ачык күрсәтте. “Илләр үз территорияләрендә яшәүче этник төркемнәргә карата хөрмәт белән дәүләт корылышы проблемасын хәл итүләре турында мисаллар күп”, - дип ассызыклады республика парламенты башлыгы. Аның фикеренчә, “Украина эчендәге сәяси кризистан чыгуның бердәнбер хокукый юлы – инклюзив диалог юлы белән яңа Конституция кабул итү һәм барлык төбәкләрнең яңартылган, чын-чынлап демократик дәүләттә яшәргә килешүенә ирешү”. 

 “Без мондый яхшы башлангычларда ярдәм итәргә, конструктив диалог кысаларында охшаш проблемаларны чишү тәҗрибәсе белән уртаклашырга әзер", - дип тәмамлады чыгышын ТР ДС һәм Европа Советының Актуаль мәсьәләләр комитеты Рәисе.  

● 26 мартта узган матбугат конференциясе юлларда куркынычсызлыкны тәэмин итү мәсьәләсенә багышланган иде. Чарада Дәүләт Советының Законлылык һәм хокук тәртибе комитеты рәисе урынбасары Рафил Ногманов һәм Татарстанның ЮХИДИ идарәсе җитәкчесе урынбасары Юрий Ставниченко катнашты. 

Чара барышында юл йөрү кагыйдәләрен бозган өчен штраф түләүдән качып йөрүчеләрне җаваплылыкка тарту мәсьәләсенә аеруча зур игътибар бирелде. Бу аңлашыла да, агымдагы елның ике аенда гына да штраф түләмәүчеләргә карата барлыгы 4 меңнән артык административ материал төзелгән, әлеге затларны кулга алу турында суд тарафыннан барлыгы 949 карар чыгарылган, 1811 кеше штрафка тартылган, тагын 117 татарстанлы исә мәҗбүри хезмәт белән “җәзаланган”. Бу саннар узган елның шушы ук чоры белән чагыштырганда күбрәк. Шуңа күрә әлеге вәзгыять җаваплы затларны уйланырга мәҗбүр итә дә инде. 

“Әлеге эшне башкарганда без суд приставлары белән тыгыз элемтәдә эшлибез. Тәртип бозуларның бердәм базасы безгә бу кешеләрне вакытында ачыкларга һәм тиешле карарлар кабул итәргә мөмкинлек бирә. Без аларны чит илгә чыгудан мәхрүм итәргә, транспорт чарасын кулга алырга да хокуклыбыз”, - дип ассызыклады Юрий Ставниченко үзенең чыгышында. 

Мәсәлән, 2014 елда ЮХИДИ вәкилләре суд приставлары белән берлектә 78 транспорт чарасын кулга төшергән икән. Агымдагы елда исә машинасыз калган йөртүчеләрнең саны инде 14 булган. 

Әлеге мәсьәлә турында Рафил Ногманов та үз фикерен җиткерде. 

“Күптән түгел бер танышым шалтырата. Штрафларым җыелган, нишләргә икән, ди? Мин бу сорау белән Рифкать Миңнехановның үзенә мөрәҗәгать иттем. Ул миңа карады да: “Түләргә акчасы булмаса, биреп тора алам”, дип җавап бирде. Шул рәвешле, барысы да үзегезнең кулда. Иң яхшысы, юл йөрү кагыйдәләрен бозмау”, - дип белдерде депутат. 

Штраф түләүдән качып йөрүчеләрне тоткарлауда “Юл приставы” системасының ярдәме зур. Мәсәлән, узган ел бу система ярдәмендә барлыгы 3 205 машина туктатылган, 92 кешенең шәхси милеге кулга алынган. Җыелган штраф күләме 6,6 миллион сумнан да артып киткән. 

Республиканың суд приставлары идарәсе мәгълүматларына караганда, 2014 елда идарә карамагында барлыгы 1,9 миллион эш булган. Шуларның 38,7 проценты юл йөрү кагыйдәләрен бозган өчен салынган штрафлар белән бәйле. Суд приставлары тарафыннан күрелгән чаралар нәтиҗәсендә, машина йөртүчеләрдән 399 миллион сум күләмендә бурыч түләтелгән. Бу – 2013 ел белән чагыштырганда 305 миллион сумга күбрәк. 

● 27 мартта Татарстан халыклары Ассамблеясының III хисап-сайлау конференциясе булды. Аны ТР Дәүләт Советы Рәисе, ТР Халыклар Ассамблеясы җитәкчесе Фәрит Мөхәммәтшин алып барды.

ТР Халыклар дуслыгы йортында узган чарада ТР Президенты Аппараты җитәкчесе урынбасары − ТР Президентының эчке сәясәт буенча департаменты җитәкчесе Александр Терентьев, ТР мәдәният министы урынбасары Гүзәл Нигъмәтуллина, Ассамблея Советы рәисе урынбасары - Татарстан халыклары Ассамблеясы Советы башкарма комитеты җитәкчесе Николай Владимиров һ.б. катнашты. 

“Россиядәге һәр субъектта да, безнең Ассамблеяда кебек, даими рәвештә болай чаралар уздырылмыйдыр. Без исә, устав нигезендә, утырышларны даими үткәрәбез. Соңгы тапкыр хисап-сайлау конференциясе 2012 елның 5 апрелендә узган иде. Бүген без үткәнгә нәтиҗәләр ясап, алдагы планнар турында сөйләшәчәкбез”, - диде Фәрит Мөхәммәтшин һәм илдәге, республикадагы икътисади вәзгыять хакында фикерләрен җиткерде, Татарстанда гамәлдә булган 30 социаль программаларның 2015 елда да гамәлдә булачагына вәгъдә бирде. 

Ул шулай ук ТР Президенты вазыйфасын вакытлыча башкаручы Рөстәм Миңнехановның конференциядә катнашучыларны сәламләвен җиткерде. “Хөрмәтле конференциядә катнашучылар! Татарстан халыклары Ассамблеясы − гражданлык җәмгыятенең иң мөһим оешмаларының берсе, һәм ул республикада зур урын алып тора. Ассамблея республикада милли миграция сәясәтен, этникара мөнәсәбәтләрне җайга салуда зур эш алып бара. Сезнең иҗтимагый эшчәнлегегез нәтиҗәсендә, Татарстанда мәдәни үсеш, милли гореф-гадәтләргә, безнең халыкларның туган теленә яшьләрдә мәхәббәт тәрбияләү кебек мәсьәләләр уңай хәл ителә. Татарстан халыклары Ассамблеясының дәүләт һәм муниципаль берәмлек хакимияте белән тыгыз элемтәдә эшләвен дә билгеләп үтәргә кирәк. Мин сезгә уңышлар һәм һөнәри, җәмәгать эшчәнлегегездә яңа үрләр яулавыгызны телим!”- диелгән иде Рөстәм Миңнеханов мөрәҗәгатендә. 

Чараның беренче өлешендә конференциянең берләшкән хисап-мандат комиссиясе һәм секретариаты сайланды. Шулай ук конференция барышында “Татарстан халыклары Ассамблеясы составына яңа физик затлар” кабул ителде. Алар арасында ТР хезмәт, халыкны эш белән тәэмин итү һәм социаль яклау министры Эльмира Зарипова, Казан каласы башкарма комитеты җитәкчесенең социаль мәсьәләләр буенча урынбасары Наталья Гречанникова керде. Шулай ук яңа әгъзалар, ревизия комиссиясе сайланды. 

Моннан тыш, Татарстан халыклары Ассамблеясы Советы рәисе дә сайланды. Алдагы өч елда да Татарстан Халыклары Ассамблеясы белән Фәрит Мөхәммәтшин җитәкчелек итәчәк. “Бу эшнең нинди мөһим икәнен яхшы аңлыйм. Узган срокта сезнең белән кулга-кул тотынып эшләдек. Тавыш бирүегез, ышанычыгыз өчен рәхмәт. Алга таба да сезгә таянып эшләргә тырышырмын”, - диде ул һәм рәхмәтләрен җиткерде. 

Николай Владимиров Татарстан халыклары Ассамблеясының эшчәнлеге хакында хисап тотты. Әлеге оешма 3 ел дәвамында конференцияләр уздырган, күчмә утырышлар үткәрелгән. Аларда республика муниципаль берәмлекләре җитәкчеләре урынбасаралары да катнашкан. Миграция сәясәте буенча да Ассамблеяда “түгәрәк өстәл”ләр оештырылган. Аларда диаспора вәкилләре арасында килеп чыккан мәсьәләләләр, сораулар яңгырый һәм чишелеш юллары эзләнелүен искәртте Николай Владимиров. Шулай ук мигрантлар арасында даими рәвештә төрле сораштырулар уздырылган. Мисал өчен “Татарстанны ничек сайладыгыз дигән?” сораштыру барышында күпчелеге республикада социаль-икътисади хәлнең уңай булуы төп сәбәп булып торуын әйткән. Республика хезмәт базарында вакансияләрнең күп булуы да мигрантларны җәлеп итә икән. Алар белән килеп туган кыенлыклар да шактый булуын белдерде спикер. Мисал өчен, мигрантларның 35 проценты диярлек − 30 яшькә кадәр булган кешеләр, әмма аларның күбесе Россиядә яшәү өчен җайлашмаган, рус телен белми, дип белдерде ул. Хисапта шулай ук, муниципаль районнарда милләтара һәм этникара хәлне контрольда тоту максатыннан, муниципаль берәмлекләрдә әлеге эш белән шөгыльләнүчеләр билгеләнүе әйтелде. Яшьләр белән эшләү, туган телне саклау кебек мәсьәләләр хакында да сүз булды. Хисап тотучы Хөкүмәтнең республикада яшәүче төрле милләт халыкларына битараф булмавы, аларның үз этник проектларын тормышка ашыру өчен грантлар булдыруына игътибарын юнәлтте. Мисал өчен, 2012 елда республика бюджетыннан 1 миллион сумнан артык, 2013 елда 3 миллион сумнан артык, 2014 елда 2,4 миллион сум − барлыгы 7,4 миллионнан артык сум акча бүлеп бирелгән. Татарстан халыклары Ассамблеясының бюджеты исә узган елдагы кебек үк 4,5 миллион сумнан артыкны тәшкил итә. Әлеге акчалар “Наш дом – Татарстан” журналын чыгару, милли бәйрәмнәр уздыру, транспорт чыгымнарын каплау һәм башкарма комитет хезмәткәрләренә хезмәт хакы түләүгә сарыф ителә. 

ТР Халыклар дуслыгы йорты директоры Ирек Шәрипов хәбәр иткәнчә, ул җитәкләгән учреждениедә ел дәвамында 45 рәсми делегация булган. Күптән түгел генә Дагстан Халыклар дуслыгы белән хезмәттәшлек турында килешү төзелгән. Ирек Шәрипов шулай ук июль аенда Нурлатта Халыклар дуслыгы йорты барлыкка киләчәген дә хәбәр итте. 

“Татарстан халыклары Ассамблеясы каршында эшләп килгән якшәмбе мәктәпләренә финанс яктан да ярдәм бар, кадрлар да эшли, әмма кайбер халыкларның ул мәктәпләрдә укучы балалары әз. Республикадагы кайбер аз санлы халыкларны аңлап та була. Әмма күләмле халык вәкилләре телләрен саклап калу өчен бу мәктәпкә йөртергә, сыйныфларда балалар санын арттырырга кирәк”, - диде Фәрит Мөхәммәтшин. Ул шулай ук, икътисади кризиска да карамастан, Татарстан Ассамблеясы эшчәнлеген киметмәячәк һәм алга таба да Татарстанда Халыклар дуслыгы йортлары ачылачагына вәгъдә бирде. 

Конференция азагында Фәрит Мөхәммәтшин Ассамблея активистларына ТР Дәүләт Советы Рәхмәт хатларын тапшырды.
● 30 мартта Әлмәттә ТР Дәүләт Советы Рәисе Фәрит Мөхәммәтшин “Көнбатыш капкалар” микрорайонында 156 фатирлы 9 катлы йорт хуҗаларына ачкыч тапшыру тантанасында катнашты. Яңа фатирга күчүчеләр арасында Бөек Ватан сугышы ветераннары, ятим һәм ата-ана тәрбиясеннән мәхрүм калган балалар, бюджет өлкәсе хезмәткәрләре бар.

Фәрит Мөхәммәтшин әлмәтлеләрне өй туе белән котлап, Бөек Ватан сугышы ветераннары һәрвакыт игътибар үзәгендә, дип билгеләп үтте. “Сугыш елларында сезнең батырлыгыгыз һәм Җиңүгә керткән өлешегез бәяләп бетергесез”, - дип ассызыклады республика парламенты спикеры. Ул яңа йорт хуҗаларына тынычлык һәм иминлек теләде. 

Бөек Ватан сугышы ветераны Мөннәвир Әхмәтов яңа фатирларга күчкән башка ветераннар исеменнән республика җитәкчелегенә рәхмәт белдерде. 

Үз чиратында ТР Әлмәт районы Башкарма комитеты җитәкчесе вазыйфаларын башкаручы Айрат Хәйруллин республика һәм “Татнефть” компаниясе җитәкчелекләренең муниципаль берәмлекне үстерү буенча зур көч куюларын билгеләп үтте. 

Яңа йорт ТР Президенты каршындагы Дәүләт торак фонды заказы буенча төзелгән. Ул яңа технологияләр белән җиһазланган, фатирларда индивидуаль хисап приборлары куелган. Физик мөмкинлекләре чикләнгән кешеләр өчен лифт-пандуслар каралган. 

Тантаналы чарадан соң мәртәбәле кунаклар яңа фатирларга чакырылды. Сугышта катнашучысының тол хатыны, тыл хезмәтчәне, хезмәт ветераны Зәрига Шәйдуллина кунакларны бәйрәм өстәле артында каршы алды. Узган елның сентябрендә аңа 101 яшь тулган. Район Башкарма комитеты җитәкчесе вазыйфаларын башкаручы аңа “1941-1945 елларда Бөек Ватан сугышында Җиңүгә 70 ел” юбилей медален тапшырды. 

Каюмовлар гаиләсендә дә кунаклар кабул иттеләр. “Безнең хыялыбыз чынга ашты. Элек без фатир төшеп яшәдек. Фатир зур, якты, микрорайонда балалар бакчасы, мәктәп, кибетләр бар. Биредә барлык уңайлыклар да тудырылган, без бик шат”, - дип уртаклашты шатлыклары белән фатир хуҗабикәсе Регина Каюмова. 

● 31 мартта ТР Дәүләт Советы Рәисе Фәрит Мөхәммәтшин Дәүләт Думасы депутаталары һәм Татарстаннан сайланган Федерация Советы әгъзалары, Дәүләт Советы комитетлары рәисләре, республика министрлыклары һәм ведомстволары вәкилләре катнашында республика икътисадына федераль акчалар җәлеп итүгә багышланган киңәшмә үткәрде. 

Очрашу Яшел Үзәннең А.М.Горький исемендәге заводы базасында үтте. Ул илнең иң зур һәм стратегик судно төзү предприятиесе санала һәм быел ул төзелүгә 120 ел тула. Завод буенча экскурсияне предприятиенең генераль директоры, Дәүләт Советы депутаты Ренат Мистахов үткәрде. 

Парламентарийлар заводның укыту үзәген һәм модернизациядән соң ачылган цехларын карады. 

Киңәшмәдә судно төзү предприятиесенең җитештерү казанышлары һәм авырлыклары турында фикерләштеләр. "Илдәге икътисади вазгыять гади түгел, бигрәк тә машина төзелеше тармагында хәлләр шәптән түгел. Татарстан предприятиеләре әлегә тулы көченә эшли, әмма әлеге тармак берникадәр эш темпларын киметте", - дип билгеләп үтте ТР Дәүләт Советы Рәисе Фәрит Мөхәммәтшин утырышны ачып. 

"Татарстан гомуми суммасы 56 миллиард сумга федераль максатчан программаларда катнашуын белдерде, аларның 49,4 миллиард сумы расланды", - дип хәбәр итте җыелучыларга республика икътисад министры урынбасары Наталья Таркаева. Быел республиканың 15 предприятиесе 64 федераль максатчан программада катнаша. Татарстан Россия Федерациясендә расланган 42 дәүләт программасының 24ендә, шулай ук 23 федераль максатчан программада катнаша. Россия Хөкүмәтенең кризиска каршы планы расланган һәм кайбер позицияләр буенча республиканы финанслау кимү көтәргә мөмкин. Шуңа бәйле рәвештә, Наталья Таркаева парламентарийларга финанслауны тулы күләмдә саклап калуда ярдәм итүне сорап мөрәҗәгать итте. Сүз, аерым алганда, Кама индустриаль кластеры турында бара. 

"Икътисади вазгыять ничек кенә авыр булмасын, федераль үзәк программаларны финанслауны дәвам итә һәм безнең бурыч - әлеге акчаларны мөмкин кадәр күбрәк республика икътисадына җәлеп итү. Татарстан бу мәсьәләдә уңышлы эшли", - дип ассызыклады  Фәрит Мөхәммәтшин.

Ул шулай ук республика һәм федераль дәрәҗә депутатлар хезмәттәшлегенең мондый эш формасының нәтиҗәле булуын билгеләп, алга таба да шулай эшләячәкбез, диде.
	Дәүләт Советының алтынчы утырышы 


20 мартта ТР Дәүләт Советының V чакырылыш депутатларының 6 нчы утырышы ачылды. Президиум көн тәртибенә 42 мәсьәлә тәкъдим иткән иде.

Алар арасында җәмәгать судьяларын сайлау, “Гражданнарның торак хокукларын яклау турында” Татарстан Республикасы законына үәгәрешләр кертү турында” ТР закон проекты, “Татарстан Республикасының дәүләт милкен хосусыйлаштыру турында” Татарстан Республикасы закон проектының 10 һәм 15 номерлы маддәләренә үзгәрешләр кертү турында” ТР закон проекты, “Яшь ярымнан алып өч яшькә кадәрлек балалар тәрбияләүче аерым категория гражданнарга айлык түләү турында” ТР закон проекты, “Сүз иреге һәм дини берләшмәләр турында” Татарстан Республикасы законының 11 маддәсенә үзгәрешләр кертү турында” ТР закон проекты һ.б. бар. 

Шулай ук әлеге утырышта ТР башкарма хакимияте органнарының 2014 елгы эшчәнлеге хакында хисап та ясалачак. Бу мәсьәлә буенча республика парламенты алдында ТР Премьер-министры Илдар Халиков чыгышы планлаштырылган. 

Профиль комитет рәисләре Светлана Захарова һәм Шакир Яһүдин көн тәртибенә өстәмә мәсьәләләр кертү тәкъдиме белән чыктылар. Сессия көн тәртибен 48 сорау кертеп раслады.
Утырышта ТР Премьер-министры Илдар Халиков ТР хакимияте органнарының 2014 елгы эшчәнлеге турында хисап тотты. 

2015 елның гыйнвар аенда Татарстанда тулаем төбәк продукты 0,1 процентка кимегән. Сәнәгать җитештерү индексы исә, гыйнвар-февраль айларында 99,3 процентны тәшкил иткән, авыл хуҗалыгы продукциясен җитештерү 1,4 процентка арткан, ваклап сату әйләнеше 15 процентка кимегән. 

“ТР икътисады үсешендә тискәре тенденцияләр чагыла башлады”, - диде ул. Икътисад үсеше темплары кимүгә сәнәгать җитештерүе һәм куллану базары үсешенең кимүе йогынты ясаган. 2014 ел йомгаклары буенча тулаем төбәк продукт үсеше 101,3 процентны тәшкил иткән. 2013 елда бу күрсәткеч 102,4 процент булган. Сәнәгать җитештерү индексы исә 100,6 процент, бушатылган продукция күләме 1 трлн 641,5 млрд сумны тәшкил иткән. 

Узган ел икътисад структурасында күпләп һәм ваклап сату сәүдәсендә дә кыенлыклар сизелгән. 2014 елда бу өлкәдә сату кимү 15,2 процентны тәшкил иткән (2013 елда 14,2 процент булган). Авыл хуҗалыгында сату 1 процентка, эшкәртү сәнәгатендә 0,5 процентка кимү сизелә. Шуңа да карамастан, бер кешегә исәпләнгән тулаем төбәк продукты күләме, 2013 ел белән чагыштырганда, 2014 елда 5 процентка арткан һәм 424, 1 меңне тәшкил иткән. 

Нефть продукциясен һәм нефть хтимиясен җитештерүнең чагыштырма күрсәткеченең шактый үсеше сәнәгатьнең алга таба да үзгәрештә булуын дәлилли, 2014 елда ул 37,1 процентны тәшкил иткән (2013 елда — 34,7 процент). ТР Премьер-министры республикада күптән түгел генә ачылган нефть химиясен җитештерү буенча шөгыльләнүче объектлар исемлегенә дә тукталды һәм аларның шактые чит илдән кертелүче товарларны үзебездә җитештерелгәннәр белән алмаштыру буенча кирәклеген искәртте. 

Илдар Халиков хисабы вакытында хәбәр иткәнчә, ТР тулаем төбәк продукт буенча РФта 7 нче урында, авыл хуҗалыгы продукциясен җитештерү буенча 3 нче урында, сәнәгать продукциясен җитештерү һәм инвестицияләр капиталы буенча 5 нче урында, төзелеш буенча — 6 нчы урында, торакны ваклап сатуга кертү буенча 8 нче урында тору хакында хәбәр итте.
Депутатлар кеше күп була торган объектларда янгын куркынычсызлыгын тәэмин итү турындагы федераль законнарга үзгәрешләр кертү турында мәсьәләне карадылар. Бу турыда Татарстан Премьер-министрының беренче урынбасары Алексей Песошин чыгыш ясады. 

“11 март көнне Казанда зур фаҗига булды: шәһәрнең иң зур сәүдә йортларыннан саналган базар янып көлгә әверелде. Анда 1100 дән артык сәүдә урыннары теркәлгән булган. Кызганыч, һәлак булучылар да бар”, - дип башлады сүзен вице-премьер. 

Бактың исә, “Адмирал” сәүдә йорты 2013 елдан бирле бернинди экспертизасыз эшләгән икән. Хуҗаларның бинаны гамәлгә кертергә рөхсәт бирә торган махсус документлары да булмаган, хәтта. Әлеге объектның 1980нче елларда ук җитештерүчәнлек өчен дип төзелгәнлеген исәпкә алсак, аны бернинди рөхсәтсез сәүдә йортына әверелдерүнең дөрес түгеллеге аңлашыла. 

“2013 елда әлеге объектта янгын куркынычсызлыгы белән бәйле 18 җитешсезлек ачыкланган. 2014 елда исә кимчелекләр саны 11 булган. Төп шикаятьләр автоматлаштырылган янгын сүндерү җиһазларының тиешле күләмдә булмавы, бина эченең янгын куркынычсызлыгы таләпләренә туры килмәве белән бәйле”, - дип ассызыклады Алексей Песошин. 

Вице-премьер сүзләренә караганда, соңгы ике ел эчендә генә дә Татарстан базарларында барлыгы 5 зур янгын теркәлгән. Бу вәзгыятьне болай гына калдыру ярамый, тиешле карарлар кабул итү кирәк. Федераль законнарга үзгәрешләр кертү аеруча мөһим. 

“2007 елда гамәлгә кергән федераль закон нигезендә Гадәттән тыш хәлләр министрлыгы төзелеш һәм үзгәртеп корыла торган объектларда тикшерүләр үткәрә алмый. Нәтиҗәдә, бер-бер артлы калкып чыга торган объектларның төзелешен беркем дә контрольдә тотмый. Куркынычсызлыкны тәэмин итү оешмалары әлеге объектларны гамәлгә кертү эшчәнлеген күзәтүдән дә читләштерелгән. Әле алай гына да түгел, алар яңа объектларны гамәлгә кертелеп өч ел вакыт узгач кына тикшерә башлый ала”, - дип белдерде Алексей Песошин. 

Мондый вәзгыять яңа гына төзелгән объектларда янгын куркынычсызлыгы таләпләренең бозылуына китергән икән. Янгыннар саны арту да күпмедер дәрәҗәдә нәкъ менә шуның белән бәйле. Мәсәлән, Алексей Песошин китергән мәгълүматларга караганда, 2007 елдан башлап 2015 елга кадәрге чорда яңа биналарда килеп чыккан янгыннар саны ике тапкырга (!) арткан. 

Шушы хәлләрне исәптә алып, Татарстан җитәкчелеге кеше күп йөри торган урыннарда янгын куркынычсызлыгын тәэмин итү турындагы федераль законнарга үзгәрешләр кертүне сорап, федераль үзәккә мөрәҗәгать итәргә кирәк дигән нәтиҗәгә килгән. 

“Беренчедән, шәһәр төзелеше кодексына үзгәрешләр кертү кирәк. Гадәттән тыш хәлләр министрлыгына яңа гына төзелеп килә торган яки инде төзелеп беткән кеше күп йөри торган биналарда янгын куркынычсызлыгы кагыйдәләрен тикшерү хокукын бирү сорала. Икенчедән, административ хокук бозулар турындагы законга да үзгәрешләр кертү кирәк. Янгынга каршы махсус режим игълан ителгән чорда әлеге объектларда кеше тормышына куркыныч китерергә мөмкин дип табылган хокук бозулар ачыкланса, без аларның эшчәнлеген туктатырга тәкъдим итәбез”, - дип дәвам итте сүзен Алексей Песошин.  

Әле алай гына да түгел, Татарстан Хөкүмәте “Адмирал”дагы соңгы вакыйгаларга бәйле рәвештә республикада янгынга каршы махсус режим игълан итәргә карар кылган икән. Әлеге режим федераль законга тиешле үзгәрешләр кертелгәнчегә кадәр яки инде Татарстанның кеше күп йөри торган урыннарын тулысынча тикшереп чыгып, барча хокук бозуларны юкка чыгарганчы дәвам итәчәк. 

Шунысын да билгеләп үтү кирәк, илдәге янгыннарның 40 процентка якыны кеше күп йөри торган урыннарда теркәлә икән. Янгында һәлак булучыларның 70 процентының нәкъ менә әлеге төр янгыннарда үлүе билгеле. 

“Берничә бик зур янгыннан соң Татарстанда кеше күп йөри торган 237 объектта янгын куркынычсызлыгы кагыйдәләренең үтәлеше тикшерелгән иде. Аларның 137сендә шактый гына җитешсезлекләр ачыкланды. Тәртип бозу очраклары саны якынча 1,5 меңне тәшкил итте”, - дип ассызыклады Алексей Песошин. 

Алексей Песошинның чыгышын Татарстан Президенты Рөстәм Миңнеханов та хуплады. Шул ук вакытта аның үзенең дә әйтәсе сүзләре шактый күп җыелган иде. 

“Адмирал” белән бәйле очракта әлеге бина яңа түгел, киресенчә, ул шактый иске һәм үзгәртеп корылган. Шунысы да бар, күпләрнең бина эченә янгын башланганнан соң кире йөгергәнлеге билгеле. Кемнең гаепле булуын ачыкларлар. Тик бу мәсьәләнең башка ягы турында да онытырга ярамый. Әлеге вакыйгадан соң республика җитәкчелеге дә тиешле нәтиҗәләр ясарга бурычлы. Зыян күргән кешеләр каршында без җавап тотабыз”, - дип белдерде ул. 

Президент сүзләренә караганда, Татарстан җитәкчелеге республикадагы барча хәлләрдән тулысынча хәбәрдар булырга тиеш. Хәзер исә төп максат – федераль законнарга кертергә тәкъдим ителгән үзгәрешләрне дөрес итеп әзерләп бетерү.
"Татарстан Республикасында торак төзелеше үсешенә дәүләт ярдәме турында" Татарстан Республикасы законына үзгәрешләр кертү хакында" закон проекты берьюлы өч укылышта кабул ителде. 

Әлеге закон проекты, милек формаларына бәйсез рәвештә, ТР торак үсешенә түләүләр кертүче аерым оешмаларның социаль ипотека программасында катнашу мөмкинлеген тәэмин итү максатларында әзерләнгән. 

Закон проекты нигезендә торакка мохтаҗлыкны билгеләү тәртибе дә гадиләштерә. Аны кабул итү республика оешмаларына, җирле үзидарә органнарынннан башка гына, социаль ипотека системасында торак шартларын яхшыртуга мохтаҗ хезмәткәрләренең гаиләләрен исәпкә алырга һәм реестрын алып барырга, мондый гаиләләрнең исемлеген мөстәкыйль рәвештә Татарстан Республикасы Дәүләт торак фондына җибәрергә мөмкинлек бирәчәк. Бу кабинеттан кабинетка йөрү, белешмәләр җыю кебек мәшәкатьләрне күпкә киметәчәк.

"Татарстан Республикасы территориясендә автомобиль юллары һәм юл эшчәнлеге турында" Татарстан Республикасы Законының 11 маддәсенә үзгәреш керү хакында ТР Законы турында сүз барды. 

Әлеге закон проекты ТР Законын "Россия Федерациясе Җир кодексына һәм Россия Федерациясенең аерым закон актларына үзгәрешләр кертү турында" федераль законга тәңгәлләштерү максатында әзерләнгән. Күрсәтелгән федераль закон дәүләт һәм муниципаль ихтыяҗлар өчен җир кишәрлекләрен һәм аларда урнашкан күчемсез милекне йолып алу тәртибен тәгаенләштерә. 

Тартып алу дәүләт яисә муниципаль әһәмияттәге стратегик мөһим объектларны урнаштыру зарурлыгына бәйле рәвештә һәм аларны урнаштыруның башка вариантлары булмаганда карала. 

Җир биләмәләрен йолып алуның төгәл һәм ачык механизмы билгеләнгән. Җирләрнең күләмен һәм алар өчен түләү алымнарын билгеләү тәртибе җайга салына. 

Әлеге закон проекты Татарстан Президентына юлланган. Ул имзаланган очракта, документ 2015 елның 1 апреленнән үз көченә керә.
Депутатлар Татарстан Республикасы җәмәгать судьяларын сайлауга кагылышлы ике мәсьәлә карадылар. Әлеге вазыйфаларга тәкъдим ителүче кандидатлар белән Татарстан Республикасы Югары суды Рәисе Илгиз Гыйлаҗев таныштырды. 

Дәүләт Советы Карары нигезендә Татарстан Республикасы Түбән Кама районы буенча 5 нче суд участогына җәмәгать судьясы итеп биш елга Мифтахов Марат Мансур улы сайланды, Чаллы шәһәренең 10 нчы суд участогында җәмәгать судьясы вазыйфаларын башкару бер елга отставкадагы судья Такаева Наталия Григорьевнага йөкләнде.
"Татарстан Республикасында шәһәр төзелеше эшчәнлеге турында" ТР Законына үзгәрешләр кертү хакында" 89-5 номерлы Татарстан Республикасы Законы проекты беренче укылышта кабул ителде. 

Татарстан парламентарийлары территорияне планировкалау буенча документлар әзерләү мәсьәләсендә тәртип урнаштырмакчы. Алга таба муниципалитетның коммуналь, транспорт һәм социаль инфраструктурасының комплекслы үсеш программалары мәҗбүри рәвештә шул планнарны исәпкә алырга тиеш булачак. 

Документларны дөрес итеп рәсмиләштерү өстеннән контроль республиканың башкарма хакимиятенә йөкләнә.
“Вөҗдан иреге һәм дини оешмалар турында” Татарстан Республикасы законының 11 маддәсенә үзгәреш кертү хакында” ТР закон проекты кабул ителде. Аны парламентның мәгариф, мәдәният, фән һәм милли мәсьәләләр комитеты рәисе Разил Вәлиев тәкъдим итте. 

Әлеге закон РФ законына тәңгәлләштерү максатларында әзерләнгән. Аның нигезендә, “Экстремистлык эшчәнлегенә каршы көрәш турында” 2002 елның 25 июлендәге 114 нче федераль законында яки “Террорлыкка каршы көрәш турында” 2006 елның 6 мартындагы 35 нче федераль законда каралган нигезләр буенча эшчәнлекне бетерү яисә тыю турындагы суд тарафыннан иҗтимагый яисә дини берләшмә, яки башка оешма эшчәнлегенә карата законлы көченә кергән карар кабул ителгәндә, элегрәк иҗтимагый яисә мондый берләшмәнең яки оешманың җитәкче органы составына кергән зат судның тиешле карары законлы көченә кергән көннән алып ун ел дәвамында дини оешма төзи алмаячак. 

Закон проекты беренче һәм өченче укылышта кабул ителде.
"Яшь ярымнан өч яшҗкә кадәрге балаларны тәрбияләүче аерым категория гражданнарга айлык акчалата түләү турында" 74-5 номерлы Татарстан Республикасы законы проектын карап, депутатлар аны кире какты. 

Закон проекты КПРФ фракциясе әгъзалары Хафиз Миргалимов, Артем Прокофьев һәм Александр Комиссаров тарафыннан кертелгән иде. 

Сессия утырышында шушы закон проектын депутат Артем Прокофьев тәкъдим итте. Закон проекты нигезендә, торак пунктта мәктәпкәчә белем бирү баскычында төп гомуми белем бирү программасын гамәлгә ашыручы мәгариф оешмалары булмавына я анда буш урыннар булмауга, яисә медицина күрсәтмәләренә бәйле рәвештә, балалар бакчасына йөрмәүче 1,5 3 яшькә кадәрге балаларны тәрбияләүче аерым категория гражданнарга социаль ярдәм күрсәтү чараларын билгеләү күздә тотыла. Артем Прокофьев ассызыклаганча, закон проекты җан башына кереме ТР да эшкә сәләтле халык өчен билгеләнгән яшәү минимумыннан артык булмаган гаиләләргә өстәмә социаль ярдәм чараларын булдыруга йөз тота. 

Депутат сүзләреннән аңлашылганча, закон проекты буенча 1,5 яшьтән алып 3 яшькә кадәр балалары булган, әмма аларны балалар бакчасына йөртү мөмкинлегеннән мәхрүм булып, үзенең хезмәт һәм һөнәри эшчәнлеген дәвам итә алмаган аналарга 6 мең 951 сум күләмендә айлык пособие түләү күздә тотылган. Артем прокофьев әйтүенчә, мондый закон Россиянең кайбер субъектларынңда кабул ителгән. КПРФ фракциясе бҗитәкчесе Хафиз Миргалимов шулай ук депутатларны закон проектын кабул итәргә өндәде. 

Әлеге закон проектына карата депутатлар үз фикерен җиткерде. Икътисад, инвестицияләр һәм эшмәкәрлек буенча комитет рәисе урынбасары Марат Галиев кризис шартларында илнең башка төбәкләренең дә мондый пособия түли алуына шиген белдерде. ТР Социаль сәясәт комитеты рәисе Светлана Захарова әйтүенчә, барлык депутатлар да социаль яктан якланмаган гаиләләргә ярдәм итү идеясен хуплый, тик ул бюджет чыгымнарын арттыруны таләп итәчәк. Комитет закон проекты кире кагуны тәкъдим итә, дип белдерде С. Захарова. 

ТР Дәүләт Советы Рәисе Фәрит Мөхәммәтшин зкон проектын шәрехләп, әлегә закон проектын бүгенге формада, агымдагы вәзгыять нечкәлекләрен дә исәпкә алмыйча, аның финанс тәэминатын кайгыртмыйча кабул итү мәгънәсез, дип ассызыклады. Ул балалар бакчаларындагы урыннарга кытлык проблемасының Президентның игътибар үзәгендә булуын билгеләп үтте. Парламент башлыгы фикеренчә, пособие түли алуда ныклы ышанычлылык булмый торып, закон проектын кабул иттек, дип алдан буш өметләр белән ымсындыру урынсыз. 

Шул рәвешле, күпчелек тавыш белән Дәүләт Советы депутатлары закон проектын кире какты.
КПРФ фракциясе җитәкчесе Хафиз Миргалимов мәдәни чараларда фашизмны чагылдыру мәсьәләсен күтәреп чыкты. 

 “Үзебезнең тарихыбызны, илебезне, халкыбызны хөрмәт итәргә кирәк. Бөек Җиңүнең 70 еллыгы алдыннан М. Җәлил исемендәге Татар дәүләт опера һәм балет академия театры сәхнәсендә “Җәлил” операсында Адольф Гитлер белән Иосиф Сталинны бер сәхнәдә күрсәттеләр. Бу аларны бер дәрәҗәдә күрсәтү дип саныйм. Сталин — фашист Германиясен җиңүче! Бу – Икенче Бөтендөнья сугышында җиңүче булган илне фашизм белән тигезләүгә тиң! Татарстан Мәдәният министрлыгы, әсәрне сәхнәгә куючылар мондый мәсьәләләргә игътибарлы булырга тиеш. Нәҗип Җиһанов 1954 елда “Җәлил” операсын ул рәвешле язмаган, әлеге күренешләрне хәзер өстәгәннәр. Сәнгать әсәренә нидер өстәргә, нәрсәнедер алып ташларга кирәкми!” - диде ул һәм ТР Хөкүмәтенә, ТР Мәдәният министрлыгына мондый әйберләргә юл куймауны сорап мөрәҗәгать итте. 

ТР парламенты рәисе Фәрит Мөхәммәтшин да әлеге тәкъдимне хуплады. “Бөек Ватан сугышында җиңүдә безнең илебезнең, халкыбызның роле бик зур булды һәм, әйтерсең лә, без моны кычкырып әйтергә оялабыз. Муниципаль районнарның берсендә 36 сугыш ветераны гына исән калган. Тагын 1,5-2 елдан соңгы ветераннарыбызны да соңгы юлга озатырга мөмкинбез, - диде ул Совет халкының Бөек Ватан сугышында булган роленә һәм ветераннарның арабызда булу әһәмиятенә басым ясап. - Мәгълүмати сугыш идеологик характер алды. Спектакльләрдә хәзер дини мәсьәләләр күтәрелә башлады. Әгәр дә репертуарны берәрсе күзәтеп торса, бу мәсьәләләр калкып чыкмас иде. Бу сорау бик дөрес күтәрелгән, хаксызлыкны күрәбез икән, дәшми калырга ярамый. Без үзебезнең әти-әниләребез каршында җаваплылыкны тоярга тиеш”.
ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге һәм “Татар-информ” мәгълүмат агентлыгының уртак басмасы

«Парламентские вести» («Парламент хәбәрләре») бюллетененең электрон версиясен Татарстан Республикасының мәгълүмат челтәрендә табарга (“Документлар әйләнеше” программасы) яки матбугат хезмәтендә заказ бирергә мөмкин.

Электрон версия министрлыклар һәм ведомстволарга, массакүләм мәгълүмат чаралары редакцияләренә, шулай ук мәгълүматларны тапшыруның корпоратив челтәре буенча республика шәһәрләре һәм районнарына муниципаль берәмлекләр советы депутатлары һәм администрацияләр өчен җибәрелә.   

“Парламент хәбәрләре”нең Интернеттагы адреслары:
www.gossov.tatarstan.ru  һәм www.tatar.ru/gossovet.html
НОМЕРНЫ ӘЗЕРЛӘДЕЛӘР:

Дәүләт Советы Аппараты хезмәткәрләре катнашында Резида МАКУЕВА, Җәүдәт ЮНЫСОВ, Чулпан ӘХМӘТОВА, Айгөл ЗАЛЕГДИНОВА, Ольга БЛАГОДАРОВА. 

     ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге 

Тел.: 267-64-90, 267-64-91, 267-64-92, 267-64-08, факс 292-85-98

Почта адресы: 420060, Казан, Ирек мәйданы, 1 йорт, Дәүләт Советы.

Электрон почта – pressa@gossov.tatarstan.ru

